
Malia paha he iki unu, paʻa 

ka pōhaku nui, ʻaʻole e kaʻa 
na Kamuela Kaʻapana  

 

I ka Mei nei, ua hōʻiliʻili ʻia nā ʻiliʻili he nui 

hewahewa e ʻelua kanaka, e Michael lāua ʻo 

Sylvia Kop. He hale kūʻai ko lāua, ʻo ia hoʻi, o 

Hula Supply Center ka inoa o ia hale. Holo 

moku lāua a pae i ka lae kahakai ʻo Waiehu i 

Maui. ʻOhi ʻia maila nā ʻiliʻili e noho ana i laila 

a kau ʻia ua mau ʻiliʻili nei i ka moku o ka hui o 

Young Brothers a hoʻi mai i Oʻahu. Ma mua o 

ka pae ʻana o ka moku i Oʻahu, ua nānā pono 

kekahi limahana o ia hui i nā mea a Kop mā i 

kau ai ma luna o ka moku. I kona nānā ʻana i nā 

pākeke ʻumikumamāono, kāhāhā maila ka naʻau 

i ka nui launa ʻole o kēia mau pōhaku nei. He 

ʻelima kalani nā pākeke pākahi a ua piha kēlā 

me kēia i ka ʻiliʻili o Waiehu. I ka moku i pae ai 

i Oʻahu, ua noi ua kanaka nei iā Kop mā e ʻike i 

ka palapala ʻae no ka lawe ʻana i ia poʻe ʻiliʻili. 

Ma muli o ka loaʻa ʻole ʻana o ka palapala iā 

lāua, ua hoʻopaʻi ʻia lāua e uku he ʻekolu 

kaukani ʻelima haneli kālā no ka lawe ʻana mai i 

nā ʻiliʻili i hiki ke kūʻai ʻia no iwakālua kaukani 

kālā. 

I ka manawa a lāua i ka ʻaha kolokolo e 

hoʻopale ana i ia hana, haʻi ʻo Michael Kop i ka 

State Board of Land and Natural Resources, "I 

never felt I was stealing rocks from this beach." 

Wahi a lāua i haʻi ai i ka nūpepa nui ʻo Star 

Bulletin, ua hana lāua pēlā, ʻo ia hoʻi ka ʻohi 

ʻana i nā ʻiliʻili, i mea e hoʻokō ai i ke noi ʻana o 

nā kānaka a me nā hui like ʻole. I laila i hōʻike ai 

ʻo Sylvia Kop i kona mau manaʻo ma ka ʻī ʻana 

mai, "Weʻre admitting we took the rocks. It’s a 

service. It’s strictly a service." Akā naʻe, ua 

hana pono aʻela lāua? 

He mau loina ko ka poʻe Hawaiʻi no ka ʻohi ʻana 

i ka ʻiliʻili, ka pua, ka pūpū, ka lāʻī, a me nā 

pono ʻē aʻe o ka ʻōlapa. Ma mua o ka ʻohi ʻana i 

ia mau mea, e noi ana ka ʻōlapa inā hiki ke ʻohi 

ʻia, a i ʻole e ʻōlelo ka ʻōlapa i kona mau kumu 

no ka ʻohi ʻana i ia mea. Ma hope o ka 

wehewehe ʻana i ka manaʻo, ʻohi ʻia nō, akā, e 

ʻohi wale ʻia nō nā mea e pono ai, a e pau ia mau 

mea i ka hoʻohana ʻia. ʻAʻole ia he mau keiki na 

Kalaihaohia. ʻO kekahi mea ʻē aʻe, ʻaʻole ʻohi 

kaʻawelekā ʻia ia mea i hoʻokahi wahi. ʻO ka 

pahu hopu o ka ʻohi ʻana, ma hope o ia mau 

hana, inā e ʻike kekahi kanaka i kahi au i ʻohi ai, 

ʻaʻole pau ia wahi i ka ʻohi ʻia. No laila, ua hahai 

ʻo Kop mā i kēia mau loina?  

Inā hana ka lehulehu kānaka e like me Kop mā, 

ʻaʻole loaʻa kēia mau mea iā kākou, i nā keiki a 

kākou i kēia hope aku. He mea nui kēia ma muli 

o ka loli ʻana o ke au. I ka wā kahiko, nui nā 

mea Hawaiʻi e ulu ana: o ka maile ʻoe, o ka 

lehua ʻoe, o ka ʻōhiʻa ʻoe, o ka palai ʻoe, a pēlā 

wale aku, a hiki i ka poʻe kanaka ke ʻohi i ka 

lāʻau me ka hopohopo ʻole, akā naʻe, hahai 

lākou i nā loina aʻu i wehewehe ai ma luna nei. 

Mālama ʻia nā mea a lākou i lawe ai. Hana ʻia nā 

mea i nā hana like ʻole, o ka hula paha, ka pule 

paha, ka pāʻina paha, a ua lawa ma muli o ko 

lākou hana kūpono. 

ʻOkoʻa paha ka hana a kākou e hana ai i kēia wā. 

ʻO ka hula ka hana Hawaiʻi nui o kēia wā. Nui 

nā hālau i puka mai ka manawa o Kalākaua a 

hiki i kēia wā. Hōʻike ʻia ka hula ʻana ma 

Waikīkī i kēlā pō me kēia pō, 

a aia ka pono o ka loaʻa ʻana 

o ua mau mea nei i nā mea 

hula no kēlā me kēia hula 

ʻana. He mea maʻamau nō 

no ka hula ʻana.  

Na nā ʻōlapa e hoʻomākaukau i kēia mau mea na 

lākou akā naʻe, ʻaʻole hiki i nā ʻōlapa ke hana i 

ka ʻiliʻili no ka mea, he pōhaku ia no ka honua 

mai nō. ʻO ka ʻiliʻili, he mea pānoanoa. ʻAʻole 

nō i hiki iā kākou ke hoʻoulu i kēia pono hula i 

loko o ka pā hale. Na Papa wale nō e hoʻolako 

mai. ʻOhi wale ia no na ʻiliʻili i kapakai a i ka 

muliwai paha. Inā nō naʻe e hana kēia poʻe hula 

e like me Kop mā, ʻaʻohe lawa ka ʻiliʻili no ka 

poʻe a pau. E mālama ʻia nā mea no nā poʻe a 

pau, mai ʻālunu, o lilo akula ka nui, a koe ka 

unahi. 

Wahi a Sylvia Kop, "It’s strictly a service," akā, 

ʻo wai ke pono i kēia hana? ʻO ka poʻe Hawaiʻi 

paha, ka poʻe e noho nei ma kēia pae moku, ka 

poʻe mai ka ʻāina ʻē, ka poʻe e noho ana i nā 

ʻāina ʻē? Ua lawe ʻo Kop mā i nā ʻiliʻili mai 

Maui, mai ka ʻāina Hawaiʻi, a kūʻai ʻia aku i ka 

poʻe a pau, mai kēlā wahi a kēia wahi.  

Ua huli kua ʻia nā loina e Kop mā a hana wale 

nō lāua i ka hana i makemake ai lāua. He pono 

anei ko lāua hana? E kūʻai mai ana lāua i nā 

ʻiliʻili, nā ipu, nā pāʻū, a pēlā wale aku iā kākou. 

He maikaʻi nō, no ka mea, hiki iā kākou ke kūʻai 

mai i nā mea e pono ai ka hula ʻana; na kekahi 

loea paha i hoʻomākaukau i ka ipu, ka pāʻū, ka 

lei, nā mea hula ʻē aʻe. Maikaʻi nō ka uku ʻana 

no ka mea, e uku ʻia ana ka hana a ia kanaka e 

hoʻomākaukau ana i ka pono hula. Akā naʻe, na 

wai e hoʻomākaukau i ka ʻiliʻili? ʻAʻole 

hoʻomākaukau ʻia nā ʻiliʻili e kekahi kanaka. 

ʻAʻole hoʻomākaukau ʻia nā ʻiliʻili e Kop mā. 

Ua hōʻiliʻili wale ʻia nō nā mea a pono kākou e 

uku iā lāua ma muli o ko lāua pau hana.  

E ō e nā ʻōlapa ē, maʻalahi ka uku ʻana no nā 

mea e pono ai ka hula ʻana, akā, ʻo ia anei ka 

mea kūpono loa? Inā ʻaʻole i paʻa kēia ʻike 

Hawaiʻi, ʻo ia hoʻi ka mālama ʻana i nā mea e 

ulu aʻe ana ma ka honua, ʻano ʻē ka hōʻiliʻili 

ʻana i nā mea au e makemake ai, a pēlā paha me 

ke kūʻai ʻana mai i ia ʻano mea. He kuleana ia 

no kākou e ʻauamo ai. Mālama mai kēlā mau 

mea iā kākou, no laila, e mālama aku kākou i ia 

mau mea. 

 

Pau ʻOle ka ʻEpa ʻia 

Hawaiʻi  
na Kalei Kawaʻa  

 
He aha ia mea he Hawaiʻi, he kanaka Maoli, he 

ʻŌiwi? ʻAʻole paha i like ka manaʻo o ia mau 

huaʻōlelo no kēlā me kēia kanaka. No ke kanaka 

o ka ʻāina e, ua pili paha ka manaʻo i nā kānaka 

e noho ana ma ka mokuʻāina o Hawaiʻi. Ua like 

nō a like ke kapa ʻana i nā kānaka e noho ana ma 

Hawaiʻi he Hawaiʻi me ke kapa ʻana i nā kānaka 

e noho ana ma California he Californian. ʻAʻohe 

mea e ʻokoʻa ai. Ua pili ka wehewehe ʻana no ka 

Hawaiʻi i kahi o ka noho ʻana o ke kanaka.  

No ke kanaka hoʻohawaiʻi, pili ka wehewehe 

ʻana i ke ʻano o ke kanaka. Inā hōʻike ʻia ke ʻano 

o ka Hawaiʻi ma o ka hana, ka lokahi, ka laulima, 

a pēlā wale aku, he Hawaiʻi ke kanaka. ʻO ia 

hoʻi he ʻano "Hawaiian at Heart." Inā pēlā, mea 

ʻole ka ʻāina e hānau ai ke kanaka, mea ʻole hoʻi 

kona moʻokūʻauhau. Ua pili kēia wehewehena o 

ka Hawaiʻi i ke ʻano o ke kanaka. 

No ke kanaka hoʻowahāwahā  i ka Hawaiʻi, he 

lāhui namunamu, moloā, ʻaʻa noʻonoʻo ʻole ka 

Hawaiʻi. Namunamu wale ka Hawaiʻi e pili ana i 

ka hoʻokahuli aupuni. Inu wale ka Hawaiʻi i ka 

pia. Nui hewahewa nā Hawaiʻi ma ka hale 

paʻahao, a i ʻole me ka ʻole o ka hale. He mea 

pono ka hoʻonaʻauao ʻana i nā Hawaiʻi. He mau 

kānaka kapakeʻu wale ua mau Hawaiʻi lā. Ma 

kēia wehewehe ʻana, he ʻano kūamuamu paha ia 

i ko lākou waha. 

I ke keʻena hoʻomāhelehele ʻāina hoʻopulapula, 

ua pili ka wehewehena o ka Hawaiʻi i ke koko. 

Inā he kanalima pākēneka a ʻoi ke koko Hawaiʻi 

o ke kanaka, ua hiki ke loaʻa ka ʻāina pulapula i 

ua kanaka lā. I ka ʻahaʻōlelo kau kānāwai, pili ka 

wehewehena o ka Hawaiʻi i ke kanaka nona ke 

kupuna e noho ana ma Hawaiʻi ma mua o ka 

makahiki ʻumi kūmāhiku kanahiku kūmāwalu. 

Ua pili nō ia manaʻo i ka lōʻihi o ka noho ʻana o 

kekahi ʻohana ma Hawaiʻi a me ka 

moʻokūʻauhau o ke kanaka. 

He mau manaʻo ʻokoʻa kēia. ʻO ka Hawaiʻi nō 

paha ke kanaka kūpono e wehewehe i ka manaʻo 

o ka huaʻōlelo ʻo Hawaiʻi. No laila, e ka Hawaiʻi, 

he aha ia mea he kanaka Hawaiʻi? Inā he koko 

Hawaiʻi ko kekahi, ʻo ia hoʻi inā he kupuna 

Hawaiʻi ko kekahi, inā pili kona moʻokūʻauhau i 

ka pae moku nei, he Hawaiʻi ʻo ia. ʻO ia ka 

wehewehena maʻamau. ʻAʻole i hiki ke hōʻole 

ʻia. I ka hoʻokumu ʻia ʻana o ke keʻena 

hoʻomāhelehele ʻāina hoʻopulapula, ua 

hoʻokumu pū ʻia ke ana ʻana i ka nui o ke koko 

Hawaiʻi o ka Hawaiʻi. Mai ia hope mai paha 

kahi i hoʻokumu ʻia ai he ʻano hoʻokūkū o ka 

Hawaiʻi me ka Hawaiʻi. ʻO ka manaʻo o ia 

huaʻōlelo, ʻo Hawaiʻi, ua hoʻololi iki ia ma muli 

o kēia ana koko ʻana. Ua komo kēia ʻano 

wehewehena ʻepekema, kēia manaʻo haole i ka 

pōʻaiapili o ia huaʻōlelo, a ua noho nō a paʻa. 

No laila, i kēia au e holo nei, ua hele a maʻa 

kākou i ke ana koko ʻana no ke keʻena 

hoʻomāhelehele ʻāina hoʻopulapula, me ke 

keʻena ʻo OHA, me ke kula ʻo Kamehameha 

paha. Maopopo i kēlā me kēia Hawaiʻi o kēia au 

ka nui o kona koko Hawaiʻi, e like me kai kuhi 

ʻia i kēia ʻano ʻōnaehana. Inā he kanahā 

kūmāiwa pākēneka a emi mai paha ka nui o ke 

koko Hawaiʻi o kekahi, ʻaʻole i hiki i ua kanaka 

lā ke kākau inoa ma ka papa inoa o ke keʻena 

hoʻomāhelehele ʻāina hoʻopulapula.  

Ma o kēia ana koko ʻana, makana ʻia kekahi, a 

kāpae wale ʻia kekahi. ʻO ke koko, ʻaʻole i hiki i 

ke kanaka ke koho i ka nui me ka liʻiliʻi. ʻAʻole i 

hiki ke koho ʻia ka nui o ke koko Hawaiʻi o 

kekahi. No laila, makana ʻia kekahi a kāpae wale 

ʻia kekahi ma muli o ka nui o kekahi mea i koho 

ʻole ia. Ua hiki ke loaʻa ka ʻāina hoʻopulapula i 

ka Hawaiʻi me ka ʻole o ka hana inā ua lawa ka 

nui o ke koko. ʻO kēia paha kekahi kumu no 

kēia hoʻokūkū o ka Hawaiʻi me ka Hawaiʻi. 

ʻOiai ʻaʻole i hiki ke koho ʻia ka nui o ke koko 

Hawaiʻi o kekahi, ua hiki no ke koho ʻia ka hana 

a kekahi. Ma ka hana ka ʻike. Ke komo kekahi i 

ka hana, he koho kāna no ka mea aia iā ia ka 

holomua o kāna hana ʻana. Nui nō nā hana 

noʻeau Hawaiʻi. Inā komo kekahi i ka hana 

Hawaiʻi, ʻoi aku ka ʻike ʻana he Hawaiʻi ia 

kanaka ma mua o ke kanaka moloā e noho ana 

ma ka ʻāina hoʻopulapula? ʻAʻole paha. ʻOi aku 

paha kāna mau hana noʻeau Hawaiʻi, ʻoi aku 

paha kona ʻike Hawaiʻi. ʻAʻole naʻe i hiki ke ana 

ʻia ka nui o ka Hawaiʻi o kekahi. Inā he Hawaiʻi 

kekahi, he Hawaiʻi ʻo ia. ʻAʻohe waiwai o ke 

kuhi ʻana i ka nui me ka liʻiliʻi o ke koko 

Hawaiʻi. He mea hoʻopilikia wale nō hoʻi ia, a 

pili ʻole i ka manaʻo Hawaiʻi. 

He mea pono ka hoʻoki ʻana i kēia hoʻokūkū 

ʻūlala. ʻAʻole kūpono ke kuhi ʻana, me ka 

hoʻohalahala ʻana o kekahi i kekahi no ke ana 

ʻana i kona ʻano a me kona koko Hawaiʻi. ʻO 

wai ke hiki ke kuhi i ka ʻoi aku o ka Hawaiʻi o 

kēia mea ma mua o kekahi mea? He noʻonoʻo 

wale ia na Waʻawaʻa iki. Ua like me ke kuhi 

ʻana ʻoi aku ka Hawaiʻi o Tūtū Pukui ma mua o 

Kamehameha no ka mea ua kākau ʻo ia i ka 

puke wehewehe ʻōlelo. 

E kāpae kākou i kēia hoʻokūkū ʻana o kekahi me 

kekahi. Pehea kākou, ka lāhui Hawaiʻi, e 

holomua ai i kēia au e hiki mai ana inā ʻaʻole 

kākou laulima? E wai kahi ka pono i mānalo. E 

pūpūkahi kākou, e kōkua kākou kekahi i kekahi. 

He kanaka haʻaheo ka Hawaiʻi, ʻaʻole he kanaka 

pehu. No laila e lauhoe mai nā waʻa. I ke kā, i ka 

hoe, i ka hoe, i ke kā, a pae aku i ka ʻāina. He 

mea pono kēia e hōʻike i kā kākou holo mua 

ʻana i kēia au, no ka mea ua hōʻike ʻē ia i ke au i 

hala. 

 

ʻO wai lā ke Kapa ʻia he 

Kanaka Hawaiʻi?  
na Kehaulani Wong  

 
I ka wā kahiko, o ka poʻe a pau, ʻo ia nō nā kupa 

o ka ʻāina, he mau kānaka Hawaiʻi. He kanaka 

Hawaiʻi kēlā kupuna kēia kupuna. He kanaka 

Hawaiʻi kēlā makua kēia makua. He kanaka 

Hawaiʻi kēlā ʻōpio kēia ʻōpio. He kanaka 

Hawaiʻi kēlā keiki kēia keiki.  

I ka hiki honua ʻana o nā kupa o ka ʻāina ʻē, ʻo 

ia ke kumu no ka luku ʻia ʻana o nā kupa 

Hawaiʻi. Ua lawe mai ka poʻe haole i nā maʻi ʻē 

i nā kapa kai o Hawaiʻi. Ua lawe mai hoʻi lākou 

i ka manaʻo ʻē. Ma muli o ka hoʻohuli manaʻo 

haole, hoʻololi ʻia nā mea Hawaiʻi, nā ʻike 

Hawaiʻi, nā manaʻo Hawaiʻi, a ʻo ia hoʻi ka ʻike 

e hoʻomaopopo ai i ia mea he kanaka Hawaiʻi. 

I ka makahiki 1850 a i nā makahiki i hope mai, 

aia ka poʻe Hawaiʻi ʻole he nui ma ka ʻāina o 

Hawaiʻi. Ua moe aku a moe mai kēia mau poʻe 

malihini me ka poʻe Hawaiʻi, a ma ia hope mai, 

nui ka poʻe me ke koko ʻānoni. ʻO ia mau 

kānaka, he poʻe hapa. Lauākea nō kēia mau hapa 

Hawaiʻi, hapa Pākē, hapa haole, a pēlā wale aku. 

Hoʻohua nō, a i kēia hui ʻana aku a hui ʻana mai, 

ulu aʻela ka nāwao. Ulu hoʻi nā nīnau: ʻO wai lā 

he ʻōiwi Hawaiʻi? Pehea ka nui o kou koko 

Hawaiʻi? A pēlā aku. He mea waiwai loa kēia 

mau nīnau haole, no ka mea, loaʻa i ke kanaka 

Hawaiʻi piha nā kuleana like ʻole, a ʻaʻole pēlā 

nō ka hapa Hawaiʻi. Hōʻike ʻia kēia mau kuleana 

like ʻole i ka palapala 1850 Homestead Act. 

Wahi a ia palapala hoʻopulapula, o ka ʻŌiwi 

Hawaiʻi ke kanaka nona ke koko Hawaiʻi he 

hapalua a ʻoi. ʻO ke Kanaka Hawaiʻi ke kanaka 

nona ke koko Hawaiʻi i emi iho mai ma lalo o ka 

hapalua. Hiki i ka poʻe nona ke kūlana ʻŌiwi 

Hawaiʻi ke noho ma nā ʻāina hoʻopulapula. Emi 

maoli nō ka uku e noho ai i kēia mau ʻāina, a 

hiki paha i ia mau ʻōiwi Hawaiʻi ke noho me ka 

ʻoluʻolu. ʻAʻole naʻe na nā Kānaka Hawaiʻi e 

noho ma kēia mau ʻāina, a pono lākou e uku i ke 

kālā he nui no ko lākou ʻāina. Ua pilikia mai nō 

ka lāhui Hawaiʻi i kēia hana hoʻomāhelehele, no 

ka mea, aia ka hapa nui o ka poʻe Hawaiʻi i ka 

ʻilihune. ʻO ka pahu hopu o kēia palapala ke 

kōkua ʻana i nā ʻōiwi Hawaiʻi i ulu ai ka Lāhui. 

ʻO kēia palapala ka mua o ia ʻano. Ma hope, 

puka akula hoʻi nā hui like ʻole me ka pahu hopu 

like me ko ia palapala mua.  

I kekahi makahiki ma hope mai, i ka MH 1987, 

hoʻokumu ʻia ka hui kūʻokoʻa ʻo Ka Lāhui 

Hawaiʻi. Hāna pū kēia hui i mea e kūkulu ai i 

aupuni Hawaiʻi ma lalo o ke aupuni ʻAmelika. 

Ua like ka pahu hopu o ia hui me ka pahu hopu 

o ka palapala 1850 Homestead Act, ʻo ia hoʻi ke 

kōkua ʻana i nā ʻŌiwi Hawaiʻi a me nā Kānaka 

Hawaiʻi i hiki ke noho i ko lākou ʻāina ponoʻī. 

Like kekahi o nā kūlana o ka ʻŌiwi Hawaiʻi me 

ko ke Kanaka Hawaiʻi i kēia kānāwai a me ke 

kānāwai o ka 1850 Homestead Act. Eia ke 

kānāwai i hoʻopuka ʻia ma ke kumukānāwai: 

Article VII of the constitution defines native 

Hawaiian and Hawaiian as: 

Section 7. Native Hawaiian, Definition: Native 

Hawaiian is defined as “any descendant of not 

less than one-half part of the blood of the races 

inhabiting the Hawaiian Islands previous to 

1778. 

Section 8. Hawaiian, Definition: Hawaiian is 

defined as any individual whose ancestors were 

natives of the area which consisted of the 

Hawaiian Islands prior to 1778. 

I kēia kumukānāwai o ka hui ʻo Ka Lāhui 

Hawaiʻi, nui nā kuleana o nā ʻŌiwi Hawaiʻi, a 

emi iho nā kuleana o nā Kānaka Hawaiʻi. Pili ia 

mau kuleana me nā ʻoihana noho aupuni. E like 

paha me ka Homestead Act, aia nā kuleana no ka 

poʻe ʻŌiwi Hawaiʻi, akā ʻaʻohe kuleana no nā 

Kānaka Hawaiʻi. Ma mua, maikaʻi paha kēia 

kānāwai a me ka hoʻokaʻawale ʻana i nā kūlana 

ʻelua, no ka mea, kāmuku ʻia nā ʻŌiwi Hawaiʻi, 

a nui paha nā ʻŌiwi Hawaiʻi i ola. Akā, i kēia 

mau lā, lihi nō nā Hawaiʻi piha a me nā Hawaiʻi 

hapalua, a nui nā hapa Hawaiʻi e ola nei.  

ʻAʻole paha i like ka nui o ke koko Hawaiʻi i ana 

ʻia i loko o kākou, akā ua pili no kākou a pau i 

ka moʻokūʻauhau Hawaiʻi. I ka manaʻo o ko 

kākou mau kūpuna, he mea waiwai loa ka 

moʻokūʻauhau o ke kanaka, ʻaʻole nō i nānā ʻia 

ka nui o ke koko Hawaiʻi. Pehea ka mōʻī wahine 

ʻo Emma Rooke a me ke kamāliʻi wahine ʻo 

Kaʻiulani. He hapa Hawaiʻi, hapa haole lāua, 

akā ma muli o ko lāua moʻokūʻauhau a me ko 

lāua ōpū aliʻi, he mau aliʻi wahine punahele nō 

lāua.  

ʻAʻole pono kākou e hoʻopapa kekahi me kekahi 

e pili ana i ka nui o ko kākou koko Hawaiʻi, a 

me ke kūlana o kekahi he Hawaiʻi Maoli paha. 

Nui kēia ʻano paio ma waena o nā kānaka 

Hawaiʻi e ʻike ʻia nei i kēia mau lā. Tsā! He mea 

kaumaha loa kēia ʻano paio, a me kēia hakakā 

ʻana i loko o ka Lāhui.  

He mau mea like ʻole ko kākou e hōʻike aku ai i 

ko kākou ʻano Hawaiʻi e laʻa: ko kākou ʻano (e 

hoʻokanaka a e kūpono), ko kākou mau kuleana 

(ka mālama ʻana a me ka hoʻomau ʻana), a me 

ko kākou aloha. ʻO kēia mau mea paha nā mea 

nui o ke kanaka Hawaiʻi a me ka ʻike e 

hoʻomaopopo ai he kanaka Hawaiʻi; ʻaʻole o ke 

koko a me ka hana wale nō. Pili pū nā Hawaiʻi 

piha a me nā hapa Hawaiʻi i ka moʻokūʻauhau 

Hawaiʻi, a ʻo kākou a pau nā mamo o ke 

kuamoʻo o Hāloa. 

E Mālama i ke Kanaka  
na Kauanuialeimaka Tagupa  

 
Ma ka Lā Hoʻomaikaʻi, ua hele akula nā kānaka 

hale ʻole i ka hale ʻāina ʻo Hard Rock no ka ʻai 

ʻana. Hānai manawaleʻa aku ʻo Hard Rock i kēia 

mau kānaka hale ʻole i kēlā me kēia makahiki. 

Ua hele akula ʻelua haneli a ʻoi mau kānaka ma 

laila no ka ʻai ʻana. Hāmama akula ka puka o 

Hard Rock ma ka hola ʻeiwa o ke kakahiaka, a 

komo maila nā kānaka i loko o ka hale. Pau kēia 

hanana ma ka hola ʻumi kumamālua. Kōkua mai 

nō iwakālua kānaka i ka hānai ʻana aku i nā 

kānaka hale ʻole. Ua hoʻomākaukau ke kuke i ka 

mea hoʻopihapiha moa, ke kai penu, nā mea ulu, 

a me ka ʻuala kahiki. A no ka mea ono ua hāʻawi 

aku i ka pai. A ua inu ihola nā kānaka hale ʻole i 

ka wai. He hanana maikaʻi no kēia no ke kaiaulu. 

Mahalo nui nā kānaka hale ʻole i kēia hana. ʻIke 

maka ʻia ka hauʻoli a me ke aloha ma ko lākou 

mau maka. 

I ia lā, pili maila nā limahana me he hui maoli lā, 

ma ke ʻano he kime, akā ʻaʻole penei. ʻO kēlā ka 

manawa mua a lākou i hana pū ai. Wahi a kekahi 

lima hana o Hard Rock, "ʻAkahi nō au a hana 

ma kēia ʻano hanana. Hāna nō au ma Hard Rock, 

akā naʻe, ma kēia ʻano hana, ʻokoʻa ka naʻau. 

ʻOi aku ka hauʻoli, ke aloha, a me ka leʻaleʻa. A 

malia nā kānaka a ʻaʻole lākou huhū. No laila, 

maʻalahi ka hana ma kēia hanana." ʻAʻole wale 

nō i hana ko Oʻahu ma laila. Hele maila kekahi 

makua wahine me kāna mau keiki mai ka 

mokupuni ʻo Molokaʻi. A na nā keiki i hana like 

kekahi. Wahi a kēia makua wahine, "He mea 

pono nō kēia nou. Hoʻopōmaikaʻi ke akua iaʻu a 

me kuʻu ʻohana i nā lā a pau. A he kuleana ia 

noʻu e kaʻana ai i ka pōmaikaʻi. No ka mea, inā 

mālama aku au i kekahi malihini, e 

hoʻopōmaikaʻi hou ke akua iaʻu. A ʻo ia ke ʻano 

o ka poʻe Hawaiʻi. Aloha aku a mālama aku, 

aloha mai a mālama mai. Makemake au e hōʻike 

aku i kaʻu mau keiki i ke ʻano o ko lāua poʻe 

kūpuna, ʻo ia ka mea nui." 

Pehea kēia mau poʻe hale ʻole. He mau kānaka 

nō lākou. Like lākou me kākou: ʻai mai i nā mea 

ʻai, pumehana i ke aloha, he Hawaiʻi no lākou. 

No laila, inā e holo wale ana ʻoe ma ke alanui a 

ʻike aku ʻoe i kekahi kanaka e noi mai ana i ke 

kālā a i ʻole ka mea ʻai, e hāʻawi aku i kekahi 

kālā a i ʻole e kūʻai mai i kekahi mea ʻai liʻiiliʻi 

nona. ʻO ka mālama aku ka mea nui – ʻo ia ke 

ʻano o ka poʻe Hawaiʻi. Mālama aku i ka ʻohana 

a me nā malihini. Ma ka wā kahiko, inā hele mai 

kekahi malihini i kou wahi a noi mai i wai, pono 

nō ʻoe e hāʻawi aku i ka wai i kēia kanaka: nou 

ia kuleana. A ma kou manawa e noi aku ai i 

kōkua, e kōkua ʻia nō no ka mea maikaʻi kou 

ʻano. A inā ʻike aku kekahi kanaka iā ʻoe e hana 

ana penei, e noʻonoʻo iho ana ʻo ia e hana like. 

A e hoʻomau ʻia kēia mālama ʻana aku.              

No laila, inā he hana hoihoi no kēia, a 

makemake ʻoe e kōkua i kekahi malihini a i ʻole 

kekahi ʻohana ʻilihune, e laulima pū nō. Aia 

kekahi hale noho no kēia mau kānaka ma 

Kakaʻako, a ʻimi mau ia ke kōkua i laila. ʻAe 

aku ʻo Goodwill a me ka Salvation Army i nā 

lole like ʻole, nā pono hale, a me nā mea pāʻani 

no ka hoʻolako ʻana me ka ʻohana ʻilihune. Ke 

ʻae mai nei nō hoʻi ka Lokahi Tree a me Toys 

for Tots i nā mea pāʻani no nā keiki o Hawaiʻi. E 

mālama aku kākou a e hoʻoikaika i ka pilina ma 

waena o kākou a pau. 

 

Oʻahu, ka ʻŌnohi o ke Kai  
 

Hui! e ka puni ʻōlelo noʻeau, eia mai nō nā 

haʻina e pani ʻia ai ka pāʻani ʻimi ʻōlelo noʻeau i 

hoʻomaka ʻia i Kepakemapa. Ua haku ʻia a lawa 

ka ʻōlelo, ua kaʻapuni ʻia a puni nā one o 

Kakuhihewa. 

 

1. Ka iʻa hāmau leo o ʻEwa. (1331) 

2. Waialua, ʻāina kū pālua i ka laʻi. (2902) 

3. He kai ʻaʻai ko Kaʻaawa. (652) 

4. Kai paki o Maunalua. (1413) 

5. Ka makani kāʻili kapa o Nuʻuanu. (1464) 

6. Ke kai wawalo leo leʻa o Kalia. (1734 – ma 

kahi o Ala Moana) 

7. Nā pali hāuliuli o ke Koʻolau. (2285) 

8. Nani Kaʻala, he kiʻo wai na ke kēhau. (2273) 

9. Ka pali nāna uhu kai o Makapuʻu. (1531) 

10. ʻĀina koi ula i ka lepo. ʻEwa (80) 

11. Alahula Puʻuloa, he alahele na Kaʻahupahau. 

(105) 

12. Kahuku ʻāina lewa. (1319) 

13. Wai peʻepeʻe palai o Waiakeakua. (2917) 

14. Ke one lei pūpū o Waimea. (1778) 

15. Mālama o ʻike i ke kaula ili hau o Kailua. 

(2118) 

16. Ola Waiʻanae i ka makani Kaiaulu. (2495) 

17. Ola ke awa o Kou i ka ua Waʻahila. (2468) 

18. Kaha Kaena me he manu lā i ka mālie. 

(1287) 

19. Nani Leahi, he maka no Kahiki. (2277) 

20. Ke kai leo nui o Mokoliʻi. (1727) 

 

E ke Kīkoʻolā...  
na Iokepa Gomes  

 
ʻAuhea ʻoukou e nā haumāna palaualelo ma nā 

papa ʻōlelo Hawaiʻi? ʻO ʻoukou nā mea e 

hoʻopuka wale i ka ʻōlelo namunamu e pili ana i 

nā haʻawina a me ke ʻano o ke aʻo ʻana. Lohe 

wau i nā nīnau pūwaʻawaʻa ma ka papa i 

hoʻopuka ʻia e kēia ʻano haumāna. He ʻoiaʻiʻo 

nō kēia mau nīnau aʻu e hōʻike aku ai i ka 

moʻolelo nei. E lākou nei e nā mea ʻuhīʻuhī, eia 

kekahi mau pane i nā ʻōlelo ʻano ʻole a ʻoukou e 

mokīmokī ai. 

Wahi a ka haʻakei: 

"E ke kumu, no ke aha mai kākou e hoʻohana ai 

i ke kahakō a me ka ʻokina? ʻAʻole i hoʻohana 

ʻia ia mau mea i ka wā kahiko, a ʻaʻohe 

waiwai." 

E nā haumāna i hoʻopuka i kēia nīnau laha, na 

ʻoukou ke kuleana e ana ai i ka waiwai a me ka 

ʻole ona hana a ke kumu e aʻo ai? ʻO ʻoe ke 

kumu? ʻAʻole paha, ʻeā? ʻAʻole paʻakikī ka 

hoʻokomo ʻana i nā kahakō a me nā ʻokina a 

ʻaʻole e kahe ana ka hou, no laila, mai 

namunamu e ka haumāna moloā. Aʻo mai kākou 

i ka pēlā ʻana i nā huaʻōlelo me nā kaha kūpono, 

no ka mea, ʻaʻole ka ʻōlelo Hawaiʻi o kā kākou 

ʻōlelo mua a he mea hoʻomaʻalahi ia e kōkua 

mai ai iā kākou i ka heluhelu ʻana. Like ke kani 

ʻana o nā huaʻōlelo me ka pela ʻia ʻana me nā 

kaha kūpono. Aia a wali kau ʻōlelo ʻana, a hiki 

iā ʻoe ke pēlā pololei i nā huaʻōlelo like ʻole, aia 

iā ʻoe ka hoʻokomo ʻana a me ka ʻole i nā kaha 

pono. Akā naʻe, i kuʻu wahi manaʻo, inā niele 

ʻoe i ka nīnau kū ana penei, ʻaʻole ka ʻōlelo 

paheʻe ʻo kau pahu hopu. Auē nō hoʻi e! 

Wahi a ka neno pākīkē: 

"E ke kumu, no ke aha mai kākou e hoʻolohe ai i 

nā mānaleo? Ua pau ke ʻano o kā lākou ʻōlelo 

ʻana." 

E ka haumāna, hiki iā kākou a pau ke ʻōlelo 

Hawaiʻi ma muli o nā mānaleo, no kā lākou aʻo 

ʻana mai iā kākou. Inā pau ka ʻōlelo a nā 

mānaleo, pehea kākou e aʻo ai? ʻOiai ʻaʻole hiki 

ke maopopo iā ʻoe, e ka haumāna, ka ʻōlelo ʻana 

a ka mānaleo, nui ka mahalo a ka lehulehu 

haumāna no nā mānaleo a me kā lākou kōkua 

ʻana mai iā mākou ma ka ʻōlelo ʻana. Malia paha 

he mānaleo ʻoe, e ka haumāna, he mānaleo ma 

ka hīkapalalē. Auē nō hoʻi e! 

A, wahi a Waʻawaʻaiki-naʻaupō: 

"E ke kumu, no ke aha mai kākou e hoʻohana ai 

i nā huaʻōlelo "kaikuaʻana," "kaikaina," 

"kaikuahine," a me "kaikunāne?" ʻAʻole au ma 

ka hale mua, a pau ke ʻano o kēlā mau pilina 

ʻohana. Lawa kūpono nā huaʻōlelo "tita" a me 

"palala." 

E ka haumāna, ʻaʻole i maopopo iaʻu o ʻoe ka 

Pelekikena o ke Kōmike no na huaʻōlelo hou a 

nau no i haku i ka puke Mamaka Kaiao. ʻAʻole 

ia o kau kuleana, ʻo ia hoʻi, ka hoʻoholo ʻana i 

nā huaʻōlelo a kākou e hoʻohana ai. He haumāna 

wale nō ʻoe. Mālama kākou i ia mau huaʻōlelo 

kahiko, no ka mea, aia ia mau huaʻōlelo ma ke 

kahua o kā kākou ʻōlelo. Aia nō a hoʻololi ʻoe i 

kau noʻonoʻo ʻana a hoʻohawaiʻi paha, e maikaʻi 

ana kau ʻōlelo ʻana. ʻOiai ʻaʻole hiki ke 

maopopo iā ʻoe ka mea e ʻokoʻa ai ke "kaikaina" 

a me ke "kaikuaʻana," ʻaʻole ia he kumu no ke 

kāpae ʻana i ka huaʻōlelo. E ka haumāna, eia 

kekahi huaʻōlelo kūpono e hoʻohana ai: 

mānoʻanoʻa! ʻAʻole nō ia o kahi o kēia kula nui. 

Auē nō hoʻi e! 

E nā haumāna kūpono, hele mai kākou i ke kula 

no ke aʻo ʻana ma muli o ko kākou ʻeleu a me ka 

hoihoi i ka ʻōlelo Hawaiʻi. Akā, ālai ʻia naʻe ka 

kākou aʻo ʻana e ka niele ʻana o nā haumāna 

waʻawaʻa. ʻO ia mau mea aʻu i lohe ai ma ka 

papa, he mau nīnau kēlā e hoʻonaue ana paha i 

ke kahua o ka ʻōlelo Hawaiʻi. Nahā ke kahua o 

nā haumāna i mālama ʻole i nā huaʻōlelo, ke 

ʻano o ka mānaleo, a me ke kākau ʻana. Nahā ke 

kahua o ka hale, ʻo ka palahuli nō ia. No laila, e 

nā haumāna moloā i namunamu wale maila, e 

ʻoluʻolu, e haʻalele i nā papa ʻōlelo Hawaiʻi. He 

wahi maluhia a hoihoi ia. Mai hōʻinoʻino i ka 

malu nani o nā papa ʻōlelo Hawaiʻi. 

E Lei Kāu, e Lei Hoʻoilo  
na Kauahaʻao  

I ka lā 6 o Kepakemapa 

nei i hui ai nā haumāna 

a me nā kumu ʻōlelo 

Hawaiʻi ma lalo o ka 

malu o ka Ua Tuahine a 

me ka Hālau o Haumea 

no ka nanea pū ʻana i 

ka moʻolelo, ka hana 

keaka, a me ke mele o 

ka Hawaiʻi. Kapa ʻia 

kēia hanana ʻo "Ka Uʻi 

o Mānoa" no ka nani o 

ka ʻōlelo kanaka i 

hōʻike ʻia i ia pō. 

ʻEkolu papa i komo like mai i ka hana maikaʻi – 

o ka papa kaʻao a Kumu Kaliko Baker, ka papa 

hana keaka a Kumu Hailiopua Baker, a me ka 

papa mele a Kumu Keawe Lopes. Ua ʻane like 

paha ka pahu hopu o nei papahana me ko 

Mūkīkī Wai, me ka hoʻokūkū ʻōlelo Hawaiʻi e 

mālama ʻia i kēlā me kēia Mei. ʻO ia pahu hopu 

ka hoʻolaha ʻana aku i ka ʻōlelo Hawaiʻi ma nā 

wahi like ʻole, ʻaʻole wale nō ma ka papa ʻōlelo, 

a me ka hui pū ʻana o nā kānaka ma o ka ʻōlelo 

makuahine a kākou. Hoʻomākaukau ʻia a 

mākaukau kēia poʻe haumāna no ke kū ʻana i 

luna e hōʻike mai ai i ka noʻeau i hele a maʻa iā 

lākou. A, ʻo ka mahalo akula nō ia o ka lehulehu. 

ʻO ka mua i ʻike 

ʻia, ʻo ia hoʻi nā 

haumāna o ka 

papa kaʻao, ka 

poʻe nāna i haʻi 

moʻolelo mai no 

kahi Kamapuaʻa. 

ʻAʻole ʻo kāna 

mai ka wiwo ʻole 

o ua mau haʻi moʻolelo nei i ke kū ʻana mai i 

mua o ka lehulehu. Eia kekahi, ʻoiai ʻaʻole i ʻae 

ʻia nā ipu leo no lākou, aia ka pono o ke kūkala 

ʻana mai i ka ʻōlelo me ka leo nui, i lohe ʻia e ko 

hope o ka hale. E ka mea heluhelu, ʻaʻole hoʻi 

kēia o kahi hana i maʻa i nā kūpuna o kākou? ʻO 

ia paha ke ʻano o ka haʻi ʻōlelo ʻana i mua o ka 

lehulehu; inā loaʻa a loaʻa ʻole paha he ipu leo, o 

ka ikaika o ka leo a me ka ʻeleu o ke kino paha 

kai mahalo nui ʻia. 

A pau ia, ʻo ka lilo koke nō ia o ua hālau lā i 

hālau hana keaka, kahi i hōʻike mua ʻia ai ka 

hana keaka no Pele me Lohiau. Kapa ʻia kēia 

māhele pōkole o ia moʻolelo kaulana ʻo "He 

Kiʻina na ka Moe," a hana ʻia e ka papa hana 

keaka o ke kulanui nei. Hoʻomaka nō me ka moe 

ʻana iho o Pele i Puna, kahi i kiaʻi ʻia ai kona 

kino e ke kaikaina, e Hiʻiakaikapoliopele. I loa 

nō a kau ka hiamoe ma luna ona, kiʻi ʻia maila 

ka ʻuhane o ua ʻo Pele nei e ke kani hone a ka 

hula pahu. Hahai akula ʻo ia nei i ia leo umeume 

o ka hula, a loaʻa auaneʻi ʻo Lohiau i Hāʻena, 

Kauaʻi. Ma laila nō paha ka hoihoi o kēia 

moʻolelo pōkole a me ka hana keaka kekahi. Hū 

aʻela ka ʻaka o ke anaina, kani hoʻi ka ʻuhū i ka 

lohe ʻana aku i ka haʻihaʻi ʻōlelo a Pele me 

Lohiau, a kau nō paha ka weli i ka ʻike ʻana i nā 

wāhine moʻo o Kauaʻi. I ko Pele ʻuhane i hoʻi ai 

i ke kino e moe mai ana ma Puna, kani like ka 

leo o ke anaina, auē, ʻaʻole i lawa. Me he lā o ka 

miki ai wale nō kēia, a hiki maila nā hoa aloha, 

ʻo Keolohaka lāua ʻo Hanale. 

ʻO ke kolu o nā wehi i lei aku i ka poʻe ʻōlelo 

Hawaiʻi i ia ahiahi, he wehi ia o ke mele Hawaiʻi. 

Alakaʻi ʻia nā haumāna o ka papa mele 284 e kā 

lākou kumu no ka hōʻike ʻana mai i ke mele a 

me ka hula i kaulana ai o Hawaiʻi nei. Nui ke 

akamai o Mahuilani me 

Kaohilani i ko lākou 

hula ʻana mai, a 

nahenahe wale nō nā 

mele i pā ʻoluʻolu ai ka 

pepeiao. Aia naʻe ka 

nui o ka waiwai a me 

ka hoihoi i ka hiki i 

kēlā me kēia haumāna 

ke kū mai a wehewehe 

mai i ka manaʻo o nā 

mele i aʻo ʻia e lākou. 

He uʻi mai hoʻi kāu. 

No laila, e ka hoa ʻōlelo Hawaiʻi, e makaʻala nō 

kākou i ka ʻōʻili ʻana mai o kēia ʻano hana i kēia 

kau aʻe, o hala koke ka Puʻulena. ʻO kēia lei e 

kāhiko ai kākou, ʻo ia hoʻi ka ʻōlelo makuahine, 

he wehi nō ia e lei kāu, lei hoʻoilo ai. 

 

E Ola ka ʻŌlelo Makuahine  
na Kehaulani Wong  

 
E ka mea heluhelu, eia ihola nā māhele ʻelua i 

koe no ka hana keaka ʻōlelo Hawaiʻi. Ua paʻi ʻē 

ʻia nā māhele mua ʻelua i ke kau kula nei; hiki 

ke ʻapo ʻia ma ka punaewele ma kauluhoi.org. E 

mahalo aku kākou i ka noʻeau o nā kūpuna e 

welo mau nei ma o nā ʻōpio. 

Māhele III: 

[E ʻole ka mana o ka ʻōlelo Pelekane, ʻaʻole ʻo 

Keala a me nā kānaka Hawaiʻi ʻē aʻe i ʻōlelo 

Hawaiʻi. ʻAʻole hoʻi i ʻōlelo Hawaiʻi ko Keala 

mau mākua iā ia, no ka mea, he ʻōlelo pono ʻole 

i ia manawa. ʻUmi makahiki ma hope o kona wā 

ʻōpio, ua lilo ʻo Keala i makuawahine. Hala 

akula kona kupunawahine, a ua hala ʻē aku hoʻi 

kāna ʻōlelo Hawaiʻi. ʻAʻole ʻo ia e ʻōlelo 

Hawaiʻi no ka manawa lōʻihi, hoʻohua nō kona 

koho mai e haʻalele i ka ʻōlelo Hawaiʻi i kona 

wā ʻōpio. I kona wā makua, hoʻomanaʻo liʻiliʻi 

ʻo ia i ka ʻōlelo Hawaiʻi.] 

Hoa 1: Hui. Aloha e Keala! 

Keala: ʻĒ. Aloha mai e kuʻu hoa. Pehea ʻoe? 

Hoa 1: Maikaʻi. ʻO ʻoe, pehea? 

Keala: Maikaʻi. Wow, long time no see, ʻeā? 

What doing i kahakai?  

Hoa 1: I am here with my ʻohana, nanea wale 

ana nō.  

Keala: Really, ʻo wau pū. ʻEhia keiki you get? 

Hoa 1: Three. ʻO ʻoe? 

Keala: ʻEhā. ʻElua keikikane, ʻelua kaikamahine. 

Hoa 1: ʻĒ. Well, ʻoluʻolu nō e ʻike hou ana iā 

ʻoe. Hope to see you later. Mālama.  

Keala: You too. A hui hou.  

[Poina ʻo Keala i ka ʻōlelo Hawaiʻi pololei, a 

poina nō ʻo ia i ka ʻōlelo waiwai a kona 

kupunawahine. ʻAʻole ʻo ia i aʻo i ka ʻōlelo 

Hawaiʻi i kāna mau keiki, a ua ulu aʻe lākou i ka 

ʻōlelo ʻole i ko lākou ʻōlelo makuahine. Ua lilo 

lākou i mau mākua, a ua lilo ʻo Keala i kupuna.] 

Māhele IV: 

[I kona wā kupuna, ʻaʻole nō ʻo ia i hoʻopuka i 

ka ʻōlelo Hawaiʻi me ka maikaʻi, akā hiki ke 

maopopo liʻiliʻi iā ia. I kona kamaʻilio ʻana i 

kāna moʻopuna keiki, hele ʻo ia a minamina, no 

ka mea, ʻaʻole hiki iā ia ke pane i kāna 

moʻopuna ma ka ʻōlelo Hawaiʻi.] 

Ka moʻopuna: E Tūtū. Aloha kāua. Aia wau i ka 

home.  

Keala: Aloha mai. How was school? 

Ka moʻopuna: Maikaʻi. Ua aʻo mākou i ka mahi 

ʻai kalo i kēia lā. Ua hana mākou ma ka loʻi.  

Keala: ʻAe. Maikaʻi.  

Ka moʻopuna: Tūtū… ʻōlelo Hawaiʻi ʻoe i kou 

wā liʻiliʻi? Ua haʻi ʻo Mama iaʻu, ua ʻōlelo 

Hawaiʻi ʻoe i kou wā kamaliʻi. He ʻoiaʻiʻo kēia? 

Keala: ʻAe. (paʻakikī kāna ʻōlelo ʻana) Ua ʻōlelo 

au i ka ʻōlelo… i ka ʻōlelo… (kani ka ʻuhū) yes, 

I spoke the language of our ʻāina… when I was 

your age. But, I got older and poina au, the 

teachings of my tūtū. I wish I hadn’t forgot, then 

hiki au… (kani hou ka ʻuhū) then I could speak 

with you in our ʻōlelo makuahine.  

Ka moʻopuna: Mai hopohopo e kuʻu Tūtū. E 

ʻōlelo au i ka ʻōlelo makuahine. E aʻo hou au iā 

ʻoe! 

Keala: E ia nei, "Mai haʻalele i ka ʻōlelo 

makuahine," I remember this now; this is what 

my tūtū once told me. Now I am telling you.  

Ka moʻopuna: ʻAe Tūtū. E ʻōlelo Hawaiʻi au a 

mau loa aku.  

Keala: Mahalo nui my child.  

[Ma hope o ka lohe ʻana i kēia mau huaʻōlelo 

hope mai kāna moʻopuna, hoʻomaka ʻo Keala i 

ka uē ʻana. ʻO kēia mau huaʻōlelo like kāna ʻo 

ka haʻi ʻana aku i kona Tūtū. Inā ʻo ia i mālama i 

ka ʻōlelo waiwai a kona Tūtū, inā ua hiki iā ia ke 

kamaʻilio ma ka ʻōlelo Hawaiʻi i kāna moʻopuna. 

Kaumaha nō ʻo ia i kona haʻalele ʻana i kāna 

ʻōlelo makuahine, akā naʻe, nani kona hauʻoli i 

kāna moʻopuna i ka ʻōlelo ʻana aku i ka ʻōlelo o 

nei ʻāina. 

I kēia mau lā, na nā kānaka ʻōlelo Hawaiʻi e 

hoʻomau ana i ka ʻōlelo makuahine. Ua laha hou 

ka ʻōlelo Hawaiʻi ma nā waha o kēia hanauna. 

Nui ka hauʻoli o nā kūpuna o kēia au a me nā 

kūpuna i hala. E holomua kākou i ka ʻōlelo 

Hawaiʻi. E ola mau ka ʻŌlelo Makuahine!] 

